
震固原寧夏游擊陳鳳朱玉率兵援紫荆鳳玉夾擊虜奏

前哨馳去追及于三家村大戰竟日殺傷過當虜懼以騎

兵綴我分道遁去○陳璋統兵敗倭寇斬首千餘級餘浮

海東遁

八月師尙詔爲司市老人歸德知府尹一仁任以捕盜遂

横謀不軌結衆尅日舉兵郡以他事遣卒至鎮詔疑偵已

執殺之以祭率衆夜薄城時已有中譎矣開關納之劫庫

獄梱載去尙詔有令勿犯學宮勿戮生儒故守令皆匿學

官以免而詔家多金瑶倡姬詔旣出攻城而柘城亡賴子

乘風掠所蓄淫其姬姬識其人以語詔遂圍柘城索之不

得乃破城獲剮之因掠公私帑庾復圍太康索所怨者二

人縣官執其人縋城與之殺之廵撫楊宜徵兵追捕大敗

官兵死者相枕勢益猖獗至數十萬

九月上問嚴嵩民多無食何以嵩曰四遠飢民來京求食

一時米價騰貴請以太倉米數萬石平價發糶　上允之

復曰秋思必有斃諸途者暴露骸骨宜有所處嵩請敕在

京行五城御史在外行撫按各督有司查視掩埋至糶米

一節中閒恐有市行舖户多買轉賣以索高價宜敕錦衣

衛訪看禁革嵩又言民有身無一錢者仍坐斃道路請于

十萬石內以八萬石糶濟一萬石委官運城外每早召集

--

飢民人給一升　工曰朕意正是如此令以六分出糶四

分給貧苦者

九月虜犯山西廵撫趙時春禦之敗績總兵李淶與其子

松死之後贈淶少保左都督松指揮同知賜謚立祠

甲寅〈嘉靖三十三年〉

正月康妃杜氏薨裕王母也〈穆宗登極追封孝恪皇后〉

二月雲南黔國公沐紹勲妻無子妾賀氏生一子曰朝輔

朝弼朝輔旣以長襲爵矣比卒時二子尙幼以優給候襲

而令朝弼以都督僉事攝鎮未幾二子俱殤乃令朝弼襲

公爵○南京刑部尙書顧應祥秋奏決囚比得報已踰冬

至二日應祥竟論決科道會劾之吏部覆應祥宜以過誤

薄罰　帝令致仕監刑及郎官奪俸○倭犯松江殺縣丞

劉東陽詔革克寬鳳職戴罪立功而以解明道盧鏜代之

四月倭犯嘉興都指揮周應禎指揮李元律等死之○倭

陷嘉善○倭薄通州揚州衙千户洪岱以兵援之戰死○

倭夜襲崇明知縣唐一岑死之

五月科臣王國楨言招降賊首非計本兵覆言直本徽州

人以通番入海後嘗斬寇自贖有司不收之致有今日故

懸賞招降非示弱也　上以國禎言是令一意勦撫降順

者待以不死賊首不赦○倭薄蘇州城大掠

